
Samantekt
 
Í þessari skýrslu er gerð grein fyrir fyrsta áfanga þróunarverkefnis í Framhaldsskólanum á Laugum sem ber heitið sveigjanlegt námsumhverfi - persónubundin námsáætlun. Markmið verkefnisins er m.a. að gera nemendur ábyrgari fyrir námi sínu. Kennslustundum er fækkað, en þess í stað vinna nemendur samkvæmt einstaklingsbundinni áætlun í opnu vinnurými undir verkstjórn kennara. Hugmyndin með þessu er m.a. að skóladagurinn verði samfelldur og það gefi nemendum færi á að nýta tíma sinn betur, bæði til náms og tómstunda. Áhersla er lögð á persónulega leiðsögn, leiðsagnarmat og að nýta upplýsingatækni með markvissum hætti í náminu. Í þessum fyrsta áfanga náði verkefnið til nemenda á fyrsta ári sem voru rúmlega 50 á fjórum brautum; almennri námsbraut, félagsfræðibraut, íþróttabraut og náttúrufræðibraut. Tíu kennarar tóku þátt í verkefninu. Þróunarsjóður framhaldsskóla hefur styrkt verkefnið, sem og menntamálaráðuneytið. 
 
Í skýrslunni er gerð grein fyrir undirbúningi og framkvæmd verkefnisins í einstökum atriðum og mat lagt á hvernig til hefur tekist. Gerð er grein fyrir námstilhögun, vinnu kennara, fyrirkomulagi kennslunnar, hagnýtingu upplýsingatækni, ráðgjöf, samstarfi kennara, breytingum á húsnæði, umsjón, eftirfylgni og kynningu. 

Í umræðukafla er framvinda verkefnisins rædd með hliðsjón af meginmarkmiðum verkefnisins, þ.e. að 

· Allur skólinn fylgi fyrirkomulagi sveigjanlegs námsumhverfis

· Allir nemendur stundi nám samkvæmt persónubundinni námsáætlun

· Bæta námsárangur

· Bæta mætingu og minnka brottfall

· Bæta líðan nemenda í skólanum

· Breyta náms- og vinnuumhverfi þannig að upplýsingatækni sé lifandi þáttur í starfsemi skólans

· Skapa skólanum sérstöðu

· Auka aðsókn að skólanum

· Treysta rekstur skólans


Meginniðurstaða er að vel hafi miðað og að góðar forsendur séu á að stíga næstu skref sem m.a. eru fólgin í því að verkefnið nái til alls skólastarfsins.

 Verkefninu stýrir þróunarhópur sem í eru Arnór Benónýsson, Hallur B. Reynisson og Jóhanna Eydís Þórarinsdóttir. Þá starfar Valgerður Gunnarsdóttir skólameistari með hópnum, auk ráðgjafa, Ingvars Sigurgeirssonar, prófessors við Kennaraháskóla Íslands.

Inngangur

Á vordögum 2006 var samþykkt ráðast í þróunarverkefnið sveigjanlegt námsumhverfi – persónubundin námsáætlun.

Þetta er viðamikið verkefni sem snertir flesta þætta skólastarfsins, þó aðaláherslan sé á breytingar á námsumhverfi og kennsluháttum. Allir starfsmenn og nemendur skólans eru þátttakendur í verkefninu á einhverju stigi og það snertir störf allra.

Mikil undirbúningsvinna fór fram áður en til framkvæmda kom. Þá er sífellt veri’ að meta stöðuna, huga að því sem betur má fara og gera breytingar. Ljóst er að það þarf að halda vel utanum verkefnið svo það nái að þroskast og blómstra. Allir aðilar þurfa að vera vakandi yfir því að hvetja og styðja hvern annan og sigrast á þeim hindrunum sem sem upp koma.

Þessi skýrsla er áfangaskýrsla eftir fyrsta skólaárið í breyttu námsumhverfi. Með henni er leitast við að varpa ljósi á stöðu verkefnisins á þessum tímapunkti.  

Skýrslan er unnin af verkefnastjórn, en hana skipa Arnór Benónýsson, Hallur B. Reynisson og Jóhanna Eydís Þórarinsdóttir. Auk þess kom ráðgjafi verkefnisins, Ingavar Sigurgeirsson, að gerð skýrslunnar.

Aðdragandi

Undanfarin þrjú ár hefur opin skólastofa og einstaklingsmiðað nám einkennt kennsluhætti á almennri námsbraut við Framhaldsskólann á Laugum og því eru flestir kennarar við skólann með reynslu á því sviði. Markmiðið með þessum kennsluháttum var að gera nemendur meðvitaðri um ábyrgð sína á eigin námi um leið og þeim væri opnuð leið til að læra á eigin hraða miðað við þroska þeirra, fyrri þjálfun í námi, líðan og stöðu, námslegri og ekki síður félagslegri. Nú hefur verið ákveðið að útfæra sambærilegt námsumhverfi fyrir alla nemendur skólans. Við höfum kosið að kalla þetta breytta umhverfi og fyrirkomulag sveigjanlegt námsumhverfi – persónubundin námsáætlun.  

Á vormissiri 2006 unnu Arnór Benónýsson, Hallur B. Reynisson og Sverrir Haraldsson námsráðgjafi að útfærslu á hugmyndinni og kynntu hana öllum kennurum og starfsfólki skólans á vordögum. Á starfsdögum í maí og júní tóku allir kennarar og stjórnendur skólans þátt í því að þróa og útfæra hugmyndina áfram. Þessar hugmyndir og tillaga kennarafundar voru sendar til umsagnar í menntamálaráðuneyti. Starfsmenn úr menntamálaráðuneyti hvöttu eindregið til þess að farið væri af stað með verkefnið.

Tillaga kennarafundar var lögð fyrir skólanefnd á fundi hennar þann 7. júní 2006.  Hugmyndinni var mjög vel tekið og hún samþykkt, með þeim fyrirvara að fjármagn fengist til framkæmda.

Á kennarafundi 8. júní voru þrír starfsmenn skólans valdir í verkefnastjórn, þau

Arnór Benónýsson, Hallur B. Reynisson og Jóhanna Eydís Þórarinsdóttir auk þess sem Valgerður Gunnarsdóttir skólameistari hefur starfað með hópnum.

Sótt var um styrk úr Þróunarsjóði framhaldsskóla í júní 2006 og  fékkst styrkur að upphæð 500.000 kr til að hrinda verkefninu af stað.  

Verkefnastjórn hefur yfirumsjón með verkefninu og leiðir það þau þrjú ár sem það stendur yfir. Hún heldur utan um framvinduna og sér um skipulagningu og skýrslugerð.  

Tilgangur verkefnisins

Tilgangur verkefnisins var skilgreindur þannig að stefnt skyldi að því að:
· Gera skólann að betri skóla 

· Auka gæði náms við skólann

· Geta sinnt öllum nemendum skólans á einstaklingsmiðaðan hátt, þar sem tekið er tillit til námsgetu og þroska hvers einstaklings fyrir sig

· Auka ábyrgð nemandans á eigin námi 

· Auka möguleika nemenda til að hraða námi sínu

· Búa nemendum námsumhverfi sem undirbýr þá enn betur undir þátttöku í atvinnulífi og frekara nám, m.a. með samfelldum skóladegi

· Halda betur utan um nemendur félagslega og námslega, m.a. með efldu umsjónarstarfi

· Beita fjölbreyttari námsaðferðum

· Auka möguleika kennara til samstarfs og samvinnu

· Stuðla að framþróun í notkun upplýsingatækni við skólann

· Auðvelda innra og ytra mat skólans

· Auðvelda aðlögun skólans að þeirri breytingu sem stytting náms til stúdendspróf hefur í för með sér

Markmið

Verkefninu voru sett eftirfarandi markmið:

· Allur skólinn fylgi fyrirkomulagi sveigjanlegs námsumhverfis
· Allir nemendur stundi nám samkvæmt persónubundinni námsáætlun
· Bæta námsárangur 

· Bæta mætingu og minnka brottfall

· Bæta líðan nemenda í skólanum

· Breyta náms- og vinnuumhverfi þannig að upplýsingatækni sé lifandi þáttur í starfsemi skólans

· Skapa skólanum sérstöðu

· Auka aðsókn að skólanum

· Treysta rekstur skólans

Þróunaráætlun

Eins og fram hefur komið er áætlað er að þróunarverkefnið Sveigjanlegt námsumhverfi – persónubundin námsáætlun taki þrjú ár. Í fyrsta áfanga, þ.e. veturinn 2006–2007, var innleitt breytt náms- og kennslufyrirkomulag hjá fyrsta árs nemum. Í næsta áfanga, þ.e. veturinn 2007–2008, á öll kennsla og þar með allir nemendur skólans að vera komnir í þetta nýja námsumhverfi. Þriðji og síðasti áfanginn á að koma til framkvæmda veturinn 2008–2009. Þá er ráðgert að allir vinni samkvæmt persónubundinni námsáætlun.
Með sveigjanlegu námsumhverfi er í þessu verkefni átt við að nemendur stundi nám sitt í opnu vinnurými undir verkstjórn kennara, auk þess sem nemendahópur hvers áfanga sækir kennslustundir hjá faggeinakennurum. Þetta kallar á aðrar og fjölbreyttari námsaðferðir, svo sem uppgötvunar​nám, jafningjanám, leitarnám og samvinnunám. Með þessu verður skóladagurinn samfelldur og það gefur nemandanum færi á að nýta tíma sinn betur, bæði til náms og tómstunda. 

Með persónubundinni námsáætlun er átt við að nemandanum sé gert kleift að stunda nám sitt og haga námshraða sínum út frá þroska, námslegri færni og félagslegri stöðu.  Með þessu námsfyrirkomulagi þarf kennarinn á hverjum tíma að vera meðvitaður um stöðu nemanda síns, félagslega og námslega og reiðubúinn að miðla henni til nemenda og forráðamanna ólögráða nemenda.

Með sveigjanlegu námsumhverfi og persónubundinni námsáætlun er þess vænst að unnt sé að sinna nemendum betur sem einstaklingum, bæði þeim sem standa höllum fæti í námi og ekki síður þeim sem búa yfir mestri námslegri færni. Nemendur geta tekið ákveðna námsáfanga eða námsbrautir á þeim hraða sem þeir ráða við og í boði eru hverju sinni.

Lýsing á framkvæmd

Ýmsar ráðstafanir og framkvæmdir voru nauðsynlegar í upphafi verkefnisins. Hér á eftir verður gerð grein fyrir því helsta og reynt að varpa ljósi á þá reynslu sem fengin er. Hafa verður í huga að verkefnið er margþætt og að einungis hafa verið stigin fyrstu skrefin af mörgum og alltaf eitthvað nýtt að bætast við. 

Hér á eftir verður fjallað um áhrif breytinganna á nám nemenda og starf kennarans.  Einnig um þróun í notkun upplýsingatækni og breytingar á kennsluhúsnæði. Þá verður greint frá faglegri ráðgjöf og hvernig haldið hefur verið utan um verkefnið.

Nám nemenda 

Haustönn 2006

Á haustönn voru 54 nemendur skráðir á 1. ár og almenna braut. Þeir voru skráðir í 1003 einingar. Fjórir nemendur heltust úr lestinni og gengu ekki til prófs (7,5% brottfall).

Stundaskrá haustannar var sett upp þannig að í hverjum 3ja eininga áfanga voru tvær 60 mínútna venjulegar kennslustundir þar sem kennari var með sinn hóp. Á móti komu tvær 60 mínútna vinnustofur. Nemendur skipuleggja sjálfir nám sitt í vinnustofum og kennarar eru þar sem verkstjórar og leiðbeinendur. Þess er gætt að alltaf séu a.m.k. tveir, og oftast þrír kennarar í vinnustofu á sama tíma.  

Kerfið er sveigjanlegt og hægt er að taka tillit til námsgetu nemenda. Sem dæmi má nefna að þeir nemendur sem stóðu illa námslega tóku færri bóklegar einingar og bættu við sig í staðinn námstækniáfanga.  Aðrir sem voru mjög sterkir námslega tóku fleiri bóklega áfanga en færri stundir í vinnustofu.

Vorönn 2007

Á vorönn voru 52 nemendur á 1. ári og almennri braut skráðir í samtals 963 einingar.  8 nemendur hættu námi á önninni og gengu ekki til prófs (15,4% brottfall).

Töluverðar breytingar voru gerðar á stundatöflum um áramót. Var þar m.a. verið að koma á móts við athugasemdir og óskir frá nemendum og kennurum og ábendingar ráðgjafa. Fram kom í könnunum nemenda að þeim þættu 60 mínútur of langar, sérstaklega í vinnustofum. Þá voru háværar raddir um að 60 mínútur fyrst á morgnana á fastandi maga væru erfiðar. Kennarar bentu á að þeim þætti lítið að hitta námshópana sína aðeins tvisvar í viku og lögðu til að breytt yrði í 40 mínútna tíma, og þá yrðu 3x40 mínútur með námshópunum.

Eftirfarandi breytingar voru gerðar:

· Kennslustundir urðu allar 40 mínútur.

· Kennsla hófst kl. 8:30 í stað 8:00. Fyrsta kennslustundin var 35 mínútur.  

· Morgunverðarhlé var lengt úr 20 mínútum í 25 mínútur. Hádegisverðarhléi var flýtt um 10 mínútur til 12:30 og það lengt úr 35 mínútum í 55 mínútur.

Annað sem breyttist um áramót var að nokkur blöndun varð milli kerfa, þ.e. nemendur á 1. ári voru í auknum mæli í áföngum með nemendum af eldri árum. Þetta voru áfangarnir UPP103, NÁT103, NÁT123, STÆ122, SAG203. Tveir þessara áfanga, þar sem eldri nemendur voru fáir, voru kenndir samkvæmt nýja námsumhverfinu, en  þrír þeirra, þ.e. UPP103, NÁT123 og STÆ122 voru kenndir samkvæmt hefðbundna kerfinu. Þetta varð til þess að nokkur hluti nemenda á 1. ári var í mjög fáum vinnustofum. Auk þess voru vinnustofur nú í höndum færri kennara. Þetta hafði ekki góð áhrif á verkefnið í heild. Það dró úr samvinnu kennara, sveigjanleiki kerfisins fékk ekki að njóta sín og flæðið í vinnurýminu varð minna.

Starf kennarans

Haustönn 2006

Eins og við er að búast kalla þessar skipulagsbreytingar á breytingar á starfi kennarans. Sumar þessar breytingar voru mjög fyrirséðar, en aðrar komu meira á óvart. Á ýmsum stigum ferlisins kemur líka fram óöryggi og andstaða við breytingarnar, bæði hjá kennurum og nemendum. Þetta kemur ekki á óvart, enda í eðli allra breytinga. Kennsluhættir breytast, kennarar hafa helmingi minni tíma með nemendum hvers áfanga sem hópi og meira reynir á nám þar sem nemendur vinna sjálfstætt í vinnustofum. Þar af leiðandi þurfa kennarar að skipuleggja kennslu sína á annan hátt. Mjög fljótlega komu fram áhyggjur kennara yfir því að erfitt væri að halda námsáætlun og komast yfir efnið. Þessar raddir lækkuðu þegar leið á önnina og kennarar voru orðnir öruggari með það sem þeir voru að gera. Ennþá eru þó þær raddir uppi að þetta kerfi henti ekki í öllum námsgreinum.

Strax á fyrsta mánuðinum komu í umræðuna hlutir eins og aukið áreiti, samvinna kennara og viðbrögð kennara í vinnustofum, eins og punktar úr umræðum á fundum verkefnastjórnar bera með sér:

12. sept.  Samvinna kennara – hvernig bregðumst við við ef nemandi hefur ekki nóg verkefni.

18. sept. „Umræður um aukin áreiti á kennara, m.a. frímínútur ekki lengur pása, stöðugt áreiti, allt öðruvísi álag, tekur meiri orku frá manni.  Maður stjórnar minna hvað maður gefur af sér.“

25. sept.  Þurfum að ræða saman á kennarafundi hvernig við högum okkur í vinnustofu – kennarar oft óöruggir á hlutverki sínu – óöryggi nemenda í nýju námsumhverfi.

9. okt. „Kennarar byrjaðir að draga sig í hlé.“   Erfiðara fyrir þá sem eru lítið í vinnustofum.

31. okt. Athugasemd – umræður verkefnastjóranar snúast aðallega um hvernig á að nálgast hlutina og koma þeim á framfæri, ekki verið að ræða innihaldið sjálft. Meiri nálægð, kynnumst nemendum miklu fyrr og við mismunandi aðstæður. Skilin milli kennslu og umsjónar enn  meira fljótandi.

Allt eru þetta mjög eðlileg viðbrögð ef litið er til kenninga í breytingastjórnun. Eitt af markmiðum verkefnisins er að auka samvinnu kennara. Sú aðferð að kennarar séu saman tveir til þrír með vinnustofur gefur tækifæri til meiri faglegrar samvinnu.

Þetta námsfyrirkomulag hefur haft jákvæð áhrif á samvinnu kennara. Nú eru kennarar miklu meðvitaðri um hvað samkennarar þeirra eru að gera. Þegar kennarar eru saman í vinnustofu gefst oft tækifæri til að ræða um fagleg málefni eins og t.d. kennsluaðferðir og námsmat. Einnig um stöðu einstakra nemenda og upplýsingar og ábendingar sem nýst geta nemendum berast mun greiðar á milli kennara.

Gallinn er helst sá að þeir kennarar sem lítið eða ekkert kenna á fyrsta árinu standa enn utanvið.

Vorönn 2007

Enginn nýr kennari kom að kennslu á fyrsta ári. Þó kom einn kennari meira inn í vinnustofur á almennu brautinni og sinnti þá einstaka nemendum eða nemendahópum í ákveðnum fögum.

Á starfsdögum í maí kom fram að kennarar telja jákvætt hvað samstarf og fagleg umræða meðal kennara hefur aukist, persónuleg samskipti við nemendur eru meiri og að kennsluaðferðir hafa breyst í þá átt að minna er um einstefnumiðlun en meira um uppgötvunarnám. Þeir sjá í þessu breytta námsumhverfi tækifæri til endurnýjunar í starfi, möguleika á samþættingu námsgreina og tækifæri til meira faglegs og þverfaglegs samstarfs og fjölbreyttari kennsluaðferða. 

Dregið hefur úr óöryggi kennara þó ennþá eymi eftir af því. Hætturnar sjá þeir helst í því að utanumhald um nám nemenda bregðist, breyting verði á eðli kennarastarfsins, auknu álagi, að nemendum  þyki erfitt að vinna innanum aðra, óöryggi vegna nýrra kennsluaðferða og hlutverks og vegna vinnulags í vinnustofum þar sem margir eru verkstjórar.

Ekki hefur tekist til fulls að ná sameiginlegri sýn allra kennara á hlutverk þeirra í sveigjanlegu vinnurými. Því miður hefur ekki tekist að fylgja þessum þætti nógu vel eftir á vorönninni, m.a. vegna tímaskorts og sökum þess að færri kennarar voru þátttakendur í vinnustofum. Of mikil tími verkefnastjórnar fór í skýrslugerð og útfærsluþætti, á kostnað þess að hlúa að innra starfi.

Vinnustofur

Haustönn 2006

Ýmsar útfærslur og tilraunir voru gerðar með það hvernig nýta mætti vinnustofu-tímana sem best til að sinna þörfum hvers og eins nemanda. Má þar nefna að einstakir kennarar tóku fámenna hópa nemenda út úr vinnustofu og í aðra stofu við hliðina. Kennarar þróuðu með sér ákveðið samskiptakerfi um það hvernig best væri að koma upplýsingum, t.d. um verkefni, á framfæri þar sem þær væru aðgengilegar bæði nemendum og þeim kennurum sem eru í vinnustofu hverju sinni. Einnig voru kennarar á ákveðnum tímapunkti beðnir að leggja mat á stöðu nemenda í sínu fagi og út frá því tekinn saman listi yfir nemendur sem þörfnuðust enn meiri eftirfylgni og stuðnings, tímabundið eða til lengri tíma.

Tímarnir í vinnustofu nýtast nemendum m.a. þannig að þeir að ráða meiru um hvaða greinar þeir læra á hverjum tíma og eins geta þeir ráðið hversu miklum tíma þeir verja í hverja námsgrein. Sá sem er fljótur að vinna í einni grein og hefur hana vel á valdi sínu getur þá varið vinnustofutímum í greinar sem kalla á meiri vinnu af hans hálfu. Nemandinn verður þannig meðvitaðri um stöðu sína og ber meiri ábyrgð á námsframvindu sinni.

Hið sveigjanlega fyrirkomulag sem skapaðist við það að hafa alltaf tvo eða þrjá kennara samtímis í vinnustofum hefur reynst vel. Kennarar hafa getað nýtt sér að sinna nemendum á persónubundinn hátt.

Vorönn 2007

Ofangreint fyrirkomulag hélst að miklu leyti óbreytt. Þó var minna um það að þrír kennarar væru samtímis í vinnustofum, vegna þess að nemendum þar fækkaði við það að hluti þeirra var að taka áfanga samkvæmt hefðbundna kerfinu. Þetta dró úr samvinnu kennara og  tækifærum þeirra til að þreifa sig áfram, t.d. við að taka hópa út úr vinnurýminu.
Upplýsingatækni

Angel:  Samið var við þá framhaldsskóla sem eru að nota kennsluumsjónarforritið Angel um að ganga inn í þeirra samning um aðgang og afnot af því. Í ágúst var fenginn aðili frá Framhaldsskóla Snæfellinga til að halda námskeið (tveir hálfir dagar) fyrir kennara um Angel.

Tölvur: Þremur borðtölvum og einni fartölvu var komið fyrir í vinnustofum og hornherbergi í kennsluhúsnæði í Dvergasteini. Þá var prentara komið fyrir í hornherberginu þar. Nauðsynlegt reyndist að fara í vinnu við raflagnir í Dvergasteini til að auðvelda tölvutengingar í vinnurýminu.

Kennarar höfðu skamman tíma til að kynna sér og læra á kennsluumsjónarforritið.  Það er því misjafnt hvað kennarar eru að nota það mikið. Sumir frestuðu því til áramóta að taka það í notkun, en aðrir voru með kennsluáætlanir þar inni og stóran hluta verkefna sinna áfanga.

Vegna þess að erfiðlega gekk að koma á stöðugu netsambandi í skólanum í haust fór notkun nemenda á Angel hægt af stað. Reyndin varð sú að í lok annar voru ennþá nokkrir nemendur sem varla er hægt að segja að hafi verið orðnir virkir notendur.

Eitt af markmiðum verkefnisins er að efla notkun upplýsingatækni í skólastarfinu og að allir nemendur og starfsmenn hafi góðan aðgang að tölvum. Unnið er í því að koma virku netsambandi á í matsal og eldhúsi sem lið í því að bæta aðgang starfsmanna að tölvum og auka upplýsingaflæði innan stofunarinnar. Bættur aðgangur allra starfsmanna er forsenda þess að upplýsingatækni verði lifandi þáttur í skólastarfinu.
Vorönn 2007

Á starfsdögum í byrjun janúar var sameiginlegur vinnufundur kennara um notkun Angel. Þeir kennarar sem lengst eru komnir í notkun forritsins kynntu notkun einkunnabókar. Síðan var jafningjafræðsla þar sem menn báru saman bækur sínar og hjálpuðust að við lausn hinna ýmsu verkefna. Í lok fundar höfðu allir sett inn kennsluáætlanir fyrir þá áfanga sem þeir kenna á 1. ári.

Notkun kennara á Angel jókst lítillega á önninni. Allir voru komnir með kennsluáætlanir, fleiri nýttu sér að vera með vikuáætlanir og verkefni þar inni og þeir áræðnustu prófuðu sig áfram með einkunnabók.

Nemendur fengu einnig markvissa þjálfun í notkun Angel í fyrstu viku vorannar.  Ástæða þótti til að skerpa á þessu, því enn voru nokkrir nemendur sem komu sér undan því að nota forritið og báru við vankunnáttu. Einnig bættust 14 nýir nemendur inn í fyrsta árs hópinn. Þessi þjálfun fólst í spurningaleik, þar sem leysa þurfti eitt verkefni á dag í eina viku. Verðlaun voru svo veitt fyrir besta árangurinn.

Lokið var að ganga frá nettengingu í eldhús og á Norðurvegi, heimavistargangi í Gamla skóla. Auk þess hefur yfirmaður í eldhúsi fengið fartölvu til afnota.

Óformleg samvinna kennara hélt áfram, þar sem skipst var á skoðunum, upplýsingum um nýja notkunarmöguleika miðlað og menn leituðu stuðnings og aðstoðar hjá hver öðrum.

Á vordögum var unnið lítillega í heimasíðu skólans. Þegar ljóst var að styrkur úr Þróunarsjóði framhaldsskóla, kr. 1.250.000.- kæmi til verkefnisins og menntamálaráðuneyti hafði gefið sitt samþykki fyrir áframhaldi á verkefninu, voru settar inn nokkuð ítarlegar upplýsingar um verkefnið á heimasíðu skólans.

Á starfsdögum í maí tóku kennarar þátt í hópavinnu þar sem lagðar voru fram hugmyndir og vangaveltur um notkun Angel. Bæði hvað varðar notkunarmöguleika, æskilega samræmingu á notkun þess, hvaða aðstoð við þyrftum að fá fyrir næsta vetur og einnig um notkun nemenda á tölvum í námi sínu. Þá var einnig rætt um hvernig við gætum nýtt upplýsingatæknina, og þ.m.t. Angel, til að auka samskipti og upplýsingaflæði innan stofunarinnar.

Ráðgjöf 

Ingvar Sigurgeirsson, prófessor við Kennaraháskóla Íslands var ráðinn faglegur ráðgjafi við þróunarverkefnið. Haldinn var símafundur með honum í júní 2006. Ráðgjafinn kom einnig á fund með verkefnastjórn þann 24. ágúst og fjallaði um sveigjanlegt námsumhverfi og persónubundna námáætlun á kynningarfundi fyrir alla starfsmenn skólans. Aftur heimsótti hann skólann þann 8. nóvember.  Þá dvaldi hann í skólanum heilan dag og fylgdist með starfinu, hélt matsfundi með nemendum og fund með kennurum. 

Ráðgjafi heimsótti skólann tvisvar á önninni. Í mars fundaði hann með verkefnastjórn og skólameistara þar sem farið var yfir stöðu mála og rætt um næstu skref. Þá hélt hann matsfundi með öllum nemendum á 1. ári og einnig hópi nemenda á 2. og 3. ári.


Í maí kom ráðgjafi á starfsdögum og hélt matsfund með starfsfólki skólans, án  skólameistara og verkefnastjórnar.  Þá hélt hann fund með verkefnisstjórn og loks verkefnisstjórn og skólameistara.

Í júní vann ráðgjafinn að gerð þessarar skýrslu með verkefnastjórn.

Aðrir samstarfsaðilar


Samstarf var við Menntaskólann á Akureyri á vorönn 2007. Í febrúar kom hópur frá þeim, kennarar almennrar brautar, námsráðgjafi og vistarstjóri, í heimsókn til okkar.  Erindið var að kynna sér starf og námsumhverfi almennu brautarinnar hér. Þau fengu einnig góða yfirsýn yfir allt starf á 1. árinu.  

Þessi heimsókn var endurgoldin í apríl þegar kennarar FL fóru til Akureyrar og fengu góða kynningu á starfi og uppbyggingu almennu brautanna þar, annars vegar þeirra nemenda sem ekki hafa náð tilskyldum árangri og hins vegar framúrskarandi nemenda sem eru ári á undan.

Húsnæði

Breytingar á kennslustofum í aðalkennsluhúsnæði: Breyta þurfti kennsluhúsnæði í Dvergasteini. Tekinn var niður veggur á milli tveggja stofa og sett upp fellihurð í þeim tilgangi að mynda stórt rými fyrir vinnustofu. Þar geta ýmist allir nemendur á 1. ári eða hluti þeirra verið við vinnu sína undir verkstjórn tveggja til þriggja kennara. Auk þess má nýta kennslustofurnar fyrir venjulegar kennslustundir.

Uppröðun: Borðum í vinnustofu var raðað upp í vinnustöðvar. Gerðar hafa verið ýmsar breytingar á uppröðun til þess að aðlaga hana nemendahópnum og vinnuaðferðunum.

Uppröðunin í vinnustofunni hefur reynst mjög vel og hefur gert nemendur virkari. Þetta auðveldar nemendum að vinna saman og kennurum að vinna með einstökum hópum. Einnig eykur þetta fyrirkomulag nálægð nemenda og kennara og gerir kennurum þannig auðveldara að glöggva sig á stöðu hvers og eins. Þá skapar þetta ákveðna festu og öryggi hjá nemendum almennrar brautar, sem eiga sín föstu sæti í stofunni.  
Hvít spjöld:  Settir voru listar á öll borð í vinnustofunni svo hægt væri að setja upp laus spjöld eða skilrúm með það í huga að brjóta hljóð- og sjónlínu nemenda svo þeir yrðu síður fyrir áreiti og ættu auðveldara með að einbeita sér og til að auðvelda agastjórnun.

Reynslan er sú að kennararnir eru frekar hlynntir hvítu spjöldunum og telja þau skila þeim árangri sem til var ætlast. Misjafnt er hvernig nemendum líkar við þau. Nokkuð hefur verið um kvartanir frá þeim. Kennarar hafa verið að þreifa sig  áfram með því að fjarlægja þau, stundum öll eða að hluta.   Þeir nemendur sem vilja einbeita sér að náminu eru hlynntari því að hafa spjöldin uppi. Galli er að þurfa að nota vinnustofurnar til hefðbundinnar kennslu (með töflu og skjávarpa) í bland við þetta vinnufyrirkomulag. Dálítið rask skapast af því að taka niður spjöldin og nemendur snúa ekki allir í sömu átt.

Kennaraborð:  Það var meðvituð ákvörðun í upphafi að hafa ekki hefðbundin kennaraborð inni í vinnurýminu. Hugmyndin að baki því er að hjálpa kennaranum að losna út úr hinu hefðbunda hlutverki kennarans og færa sig meira yfir í hlutverk verkstjórnanda og leiðbeinanda í vinnustofu. Lítil borð eru þó út við vegg þar sem kennarar geta lagt frá sér tölvur og gögn.  

Það kemur ennþá fyrir að litlu borðin eru dregin út á gólf til að kennarinn geti setið eða staðið á bak við þau og horft þaðan yfir hópinn.  

Hornherbergi: Inn af vinnustofu er hornherbergi sem nýtt hefur verið sem afdrep fyrir kennara og nemendur. Þar eru sófar, hellt er upp á kaffi og tímarit liggja frammi.  Einnig er þar vinnuaðstaða og þar eru t.d. orðabækur sem nemendur geta nýtt sér.

Hlutverk hornherbergisins hefur í raun orðið margþætt og þetta fyrirkomulag reynst afar vel. Nemendur sækja nokkuð í að fá að sitja þar inni og lesa námsbækurnar, einnig fá þeir að taka sér hlé frá náminu og geta þá sest inn og gluggað í tímarit.  

Hugmyndin er að koma upp stærra safni af tímaritum, orðabókum og fræðiritum þar sem útibúi frá bókasafni skólans. 

Í þessu hornherbergi fara líka fram óformleg samskipti nemenda og kennara. Ein afleiðing þessarar tilhögunar er að kennarar hafa minni tækifæri til að taka frímínútur þar sem þeir yfirgefa nemendur, en á móti kemur að meira er um óformleg og jákvæð samskipti við nemendur um annað en það sem snýr að náminu. Áreitið er því meira á kennara, en þetta gæti stuðlað að meiri starfsánægju.

Læstir skápar: Komið var upp læstum bókaskápum fyrir því sem næst alla nemendur á 1. ári í anddyri Dvergasteins. Nemendur fara ekki á milli húsa í kennslustundir og gert er ráð fyrir að þeir nái að klára mestan hluta námsins á skólatíma. Því þurfa þeir ekki að bera bækur milli húsa. Skápunum er ætlað að auðvelda nemendum utan​um​hald og skipulag á námsgögnum sínum.  

Í upphafi var ekki gert ráð fyrir að ráðast í kaup á skápum strax, en á fyrstu dögum haustannar var ljóst að þörfin fyrir þá væri mikil og af þeim yrði mikið hagræði fyrir nemendur. Því voru þeir keyptir strax í september.

Misjafnt er hvernig nemendur nota læstu skápana sína. Nokkurn tíma tók fyrir nemendur að venjast þeim og sumir nota þá lítið sem ekkert. Athygli vekur að samkvæmt könnun meðal nemenda ætla nokkrir þeirra sér ekki að nota þá. Fyrir marga er þetta þó til mikils hægðarauka, nemendur týna síður bókunum, geta skipt um bækur í miðjum tímum o.s.frv. Leggja þarf  meiri áherslu á notkun skápanna við nemendur og leiðbeina þeim um notkun þeirra.

Engar meiriháttar breytingar voru gerðar á húsnæði á vorönn.

Hvítu spjöldin mæltust misjafnlega fyrir og var notkun þeirra að mestu hætt í vinnurými 1. árs nema, en þau notuð áfram í vinnurými almennrar brautar.


Áfram var nokkur togstreita um „kennaraborðin”. Litlu borðin við vegginn voru oft dregin út á gólf í stöðu hins hefðbundna kennaraborðs. Þetta setur kennara á ákveðinn bás sem dró úr þeim anda sem lagt var upp með í vinnurýminu.

Í ljós hefur komið að nýting á húsgögnum, þ.e. borðum og stólum er ekki eins og góð í sveigjanlegu námsumhverfi og því hefðbundna.  Í vinnurými þarf að vera pláss fyrir alla nemendur skólans á sama tíma og húsbúnaður er í þeim stofum sem eingöngu eru notaðar sem fagstofur.  Að auki hafa verið settar upp litlar vinnustöðvar sem notaðar eru til hópavinnu eða þegar fámennir hópar eru teknir út úr vinnurými.
Gagnaöflun

Leitast hefur verið við að safna ýmsum gögnum um viðhorf og skoðanir nemenda og kennara og annarra starfsmanna á þessu nýja námsumhverfi og ýmsu sem því viðkemur. Gerðar hafa verið ýmsar formlegar og óformlegar kannanir.  


Umræðufundir með öllum kennurum nemenda á 1. ári voru haldnir tvisvar í mánuði.  Þar var skipst á skoðunum og mat lagt á stöðuna hverju sinni.  


Matsfundir með nemendum voru tveir á önninni. Í fyrra skiptið, 8. nóvember, hélt ráðgjafi fundi með nemendum. Seinni fundurinn var morgunverðarfundur í síðasta umsjónartíma 11. desember.  


Viðhorfakannanir meðal nemenda:  Eftirfarandi kannanir voru gerðar meðal nemenda á 1. ári:

· Fyrsta könnun um viðhorf og líðan í vinnustofum í umsjónartíma 18. september.

· Önnur könnun um líðan nemenda í umsjónartíma 9. október.
· Þriðja könnun um lotuprófin, árangur og líðan í umsjónartíma 23. október.

· Fjórða könnun í umsjónartíma 30. október um aðbúnað og vinnubrögð.

· Fimmta könnun í umsjónartíma 13. nóvember. Könnunin frá 18. september endurtekin.

· Sjötta könnun var hópumræður í umsjónartíma 20. nóvember um hvernig bæta mætti mætingar nemenda.


Viðhorfakannanir meðal kennara:  Auk umræðufunda voru þrjár formlegar kannanir lagðar fyrir kennara:

· Könnun gerð 19. september. Kennarar voru beðnir að svara spurningum um afköst og viðhorf nemenda og líðan sína í vinnustofum.
· Könnun gerð í Angel á fundi í október um afköst, mætingar og líðan.

· Í janúar 2007 voru spurningar frá því í október endurteknar.


Tölulegar upplýsingar: Gögnum var safnað um ýmsar tölulegar upplýsingar úr Innu sem varða mætingar og námsárangur.

Hugur nemenda, kennara og annarra starfsmanna var kannaður með eftirfarandi hætti:

· Ráðgjafi hélt þrjá matsfundi með nemendum í mars; einn með nemendum almennrar brautar, annan með öðrum nemendum á 1. ári og þriðja fundinn með hópi nemenda á 2. og 3. ári.

· Ráðgjafi hélt einnig matsfund með starfsfólki, öðru en verkefnastjórn og skólameistara, í maí.

· Nemendur á 1. ári skrifuðu uppgjör í lok skólaárs í maí.

· Könnun var gerð meðal foreldra nemenda á 1. ári í apríl.

· Tölulegum upplýsingum var safnað um mætingar og námsárangur.

Umsjón, eftirfylgni og kynning

Þessi þáttur er í höndum verkefnastjórnar. Verkefnastjórnin hafði fastan fundartíma einu sinni í viku. Þar var farið yfir stöðuna, brugðist við uppákomum, rætt um framvindu verkefnisins, gerðar áætlanir um næstu skref o.s.frv. 

Á u.þ.b. hálfsmánaðarfresti voru umræðufundur verkefnastjórnar og kennara á fyrsta ári. Þar var leitast við að miðla upplýsingum, bera saman bækur, miðla af reynslu og skiptast á skoðunum. 

Verkefnastjórnin kynnti þróunarverkefnið á ársþingi Samtaka áhugafólks um skólaþróun í Ingunnarskóla í Reykjavík þann 17. nóvember.
Þann 16. desember gerði verkefnastjórnin stutta grein fyrir stöðu verkefnisins á starfsmannafundi.

Í lok haustmisseris var það mat verkefnstjórnar að samstarf og samskipti við nemendur, kennara, stjórnendur og aðra starfsmenn hefðu gengið mjög vel. Verkefnið væri gefandi og krefjandi en það helst í veginum að verkefnastjórnin fengi nægan tíma til að sinna starfi sínu nógu vel.

Vorönn 2007


Verkefnastjórn var með tvo fasta fundartíma í viku, 40 mín á miðvikudagsmorgnum og svo aftur síðdegis. Skólameistari sat nokkra fundanna.

Umræðufundir verkefnastjórnar og kennara á fyrsta ári voru áætlaðir á u.þ.b. 3ja vikna fresti á önninni. Alls voru haldnir sjö fundir á önninni.

Í janúar og febrúar fór mikið af tíma verkefnastjórnar í að bregðast við ófyrirséðum breytingum á stundatöflum um áramót, m.a. vegna árekstra tveggja kerfa og vegna innkomu 14 nýrra nemenda á 1. árið. Á þessum tíma var einnig unnin viðamikil áfangaskýrsla. Hún var liður í umsókn um styrk úr Þróunarsjóði framhaldsskóla og til þess að fá leyfi hjá menntamálaráðuneytinu til að halda áfram með verkefnið.

Í apríl hélt verkefnisstjórn árangursríkan starfsdag. Þar var unnin kynning fyrir eldri nemendur sem munu ganga inn í kerfið á næsta skólaári, gerð drög að stundatöflu næsta skólaárs og hugað að skipulagningu starfsdaga í lok maí. 

Skólakynningar voru í Hafralækjarskóla í mars og í Litlulaugaskóla í maí 2007.

Starfsdagar í maí voru að miklu leyti í höndum verkefnastjórnar. Voru þeir skipulagðir með það að markmiði að auka faglega umræðu allra kennara, miðla af reynslunni, sjá tækifærin, spá í framtíðina, eyða óöryggi og svara spurningum sem brenna á kennurum og ekki síst að reyna að öðlast sameiginlega sýn á framhaldið.  Skiluðu þessir dagar mjög miklu í hugmyndavinnu og samræmingu hugmynda.

Verkefnastjórnin er mjög ánægð með allt samstarf og samskipti við nemendur, kennara, stjórnendur og aðra starfsmenn. Það er þó ennþá sannfæring verkefnistjórnar að verkefnið líði fyrir það að hún hafi ekki nægan tíma til að sinna öllum þáttum þess eins og best verður á kosið.

Umræða

Í þessum kafla verður leitast við að leggja mat á starfið í heild með hliðsjón af þeim markmiðum sem sett voru:

Allur skólinn fylgi fyrirkomulagi sveigjanlegs námsumhverfis

Á þessu skólaári 2006-2007 hefur verið gerð tilraun með sveigjanlegt námsumhverfi með nemendum á fyrsta ári. Umtalsverður hluti náms þeirra fór fram í opnum vinnurýmum undir verkstjórn kennara.  Dýrmæta reynsla hefur hefur fengist af því.  Tækifæri hefur gefist til að prófa sig áfram með tiltölulega lítinn hóp nemenda og sniðið af agnúa sem fram komu í framkvæmdinni. Næsta skólaár munu allir nemendur skólans fylgja þessu námsfyrirkomulagi.  

Fyrirsjánalegt er að hægt verði að uppfylla þann hluta markmiðsins sem snýr að því að ná samfelldum skóladegi hjá nemendum sem gefur þeim færi á að skipuleggja hluta námsins sjálfir og að nýta tíma sinn betur.  

Enn er sá hluti markmiðsins stutt á veg komin sem snýr að því að þróa kennsluhætti í samræmi við þarfir sveigjanlegs námsumhverfis. Nokkuð var þó um að kennarar væru að þreifa sig áfram í vetur og á starfsdögum var lögð nokkur vinna í að ræða um breytta kennsluhætti og námsmat. Þar kom fram mikill áhugi hjá  kennurum og ýmsar hugmyndir viðraðar sem eru mjög gott innlegg í vinnu næsta vetrar.  

Skólinn er nokkuð vel í stakk búin til þess að uppfylla þetta markmið og fara með alla nemendur skólans inn í fyrirkomulag sveigjanlegs námsumhverfis.

Allir nemendur stundi nám samkvæmt persónubundinni námsáætlun

Samkvæmt þróunaráætluninni er þetta þriðja og síðasta stóra skrefið í þeim breytingum sem verið er að gera og á að koma til framkvæmda skólaárið 2008–2009.

Ennþá er ekkert sem ætti að koma í veg fyrir að það geti orðið.

Þó að þetta sé ekki á dagskrá fyrr en haustið 2008 þá hafa verið stigin nokkur skref í áttina. Ber þar helst að nefna nemendur á almennri námsbraut. Þeir hafa unnið eftir persónubundinni námsáætlun undanfarin fimm ár, þar sem hverjum nemanda er gert kleift að stunda nám sitt og haga námshraða sínum út frá þroska, námslegri færni og félagslegri stöðu. Auk þess hafa kennarar í einstaka námsgreinum unnið með persónubundna námsáætlun þar sem hver nemandi fer á þeim hraða í gegnum námsefnið sem hann ræður við og ákveður í samráði við kennara.

Að bæta námsárangur

Hugmyndin að baki sveigjanlegu námsumhverfi og persónubundinni námsáætlun er að hver einstaklingur sé að fást við hæfileg verkefni miðað við getu sína og nýti þannig sem mest af þeim hæfileikum sem hann býr yfir. Því er nauðsynlegt að meta námsárangur út frá hlutfalli staðinna eininga af skráðum einingum í upphafi annar.  Þetta er tæki til að mæla hvort skólinn og einstaklingurinn leggja raunhæft mat á getu nemandans í upphafi annar. Einnig tekur þetta mat tillit til þátta eins og brottfalls, ástundunar, námsmats og samvinnu kennarans og nemandans.  

Ef þessum mælikvarða er brugðið á annir síðasta skólaárs sést að á haustönn náðu nemendur 61,0% af þeim einingum sem þeir voru skráðir í við upphaf annar. Á vorönn var þetta hlutfall 63,1%. Þetta er árangur í rétta átt. Markmiðið er að bæta  hlutfallið á komandi árum.

Eftirfarandi töflur sýna tölulegar upplýsingar fyrir haust- og vorönn. Þó sjá megi betri árangur í því hvað nemendur náðu stórum hluta þeirra eininga sem þeir þreyttu próf í er varla tímabært að draga þá ályktun að þessi bæting á árangri sé einungis þessu breytta námsumhverfi að þakka. Til að meta það hvort markmiðið hafi náðst þarf lengri tíma, en vissulega vekur þessi vísbending nokkrar vonir.

Tafla 1: Árangur nemenda á haustönn

Á haustönn voru 54 nemendur skráðir á 1. ár og almenna braut. Þeir voru skráðir í 1003 einingar. Fjórir nemendur heltust úr lestinni og gengu ekki til prófs (7,5% brottfall). Hinir 50 gengu til prófs í 926 einingum (52,9 nemendaígildi) og luku um 2/3 þeirra með viðunandi árangri.  

Tafla 2: Árangur nemenda á vörönn

Á vorönn voru 52 nemendur á 1. ári  og almennri braut skráðir í samtals 963 einingar. Átta nemendur hættu námi á önninni og gengu ekki til prófs (15,4% brottfall).  44 nemendur gengu til prófs í 830 einingum (47,4 nemendaígildi) og luku tæplega ¾ þeirra með viðunandi árangri.

Ánægjulegt er að sjá að árangur nemenda batnar á milli anna á skólaárinu. Þetta gæti bent til þess að stærri hópur nemenda sé að nýta sér kerfið betur til náms. Fyrsta árs nemendur voru fleiri á fyrri önninni. Umhugsunarvert er  hvort það að nemendur voru nokkrum færri á vorönninni hafi haft áhrif í þá átt að nemendur fái meiri athygli og aðstoð kennara og nái þess vegna betri árangri. Einnig er hugsanlegt að betri árangur náist vegna þess að á vorönn þekkja kennarar nemendur betur og eru betur í stakk búin til að aðstoða þá við að meta getu sína og velja raunhæf verkefni. Í þessu speglast hin perónulega leiðsögn.

Neikvætt er að brottfall nemenda á 1. ári jókst á milli anna. Mikilvægt er að rannsaka ástæður brottfalls.  Það ætti að gera skólann færari um að koma á móts við þarfir nemenda.

Að bæta mætingu og minnka brottfall

Mæting nemenda fyrsta skólaárið í breyttu námsumhverfi reyndust vera þannig að hvorki var marktækur munur á meðaltalsmætingu nemenda á 1. ári og sama aldurshópi fyrri ára, né heldur á milli þeirra sem tóku þátt í verkefninu og hinna sem það gerðu ekki. Nemendur mæta að jafnaði 75%, veikindi og leyfi eru um 13% og aðrar fjarvistir um 12%. 

Telja má óraunhæft að þokast myndi í rétta átt. Einn þáttur í því að geta náð árangri á þessu sviði er að allir nemendur skólans taki þátt í verkefninu þannig að hægt sé að skapa festu í skólastarfinu, þ.e. allir nemendur byrji og ljúki skóladegi á sama tíma og séu ekki í neinum eyðum. Miðað við allar þær breytingar sem hafa verið gerðar á mætingarreglum á undanförnum árum án þess að það hafi haft sýnileg áhrif á mætingu má vera að eina leiðin til þess að takast á við þetta vandamál sé að skapa nemendum sem og starfsmönnum aðstæður til þess að breyta skólabragnum. Með þessu er átt við að breyta viðhorfum nemenda til námsins og mætingar í kennslustundir og veita þeim markvissa hvatningu til þess að bæta árangur sinn. 

 Ljóst er að langan tíma getur tekið að ná þessu markmiði. Þess er engu að síður vænst að mæting batni næstu skólaár. Góð mæting og ástundun nemenda er mikilvægur þáttur í því að þeir nái árangri í námi og þeim líði vel í skólanum.  Það minnkar líkur á brottfalli.

Að bæta líðan nemenda í skólanum

Flestum nemendum á 1. ári hefur liðið vel í skólanum, ef marka má kannanir nemenda og foreldra. 

Í könnunum hafa nemendur lagt áherslu á jákvæð viðhorf til skólans og persónulegt og heimilislegt umhverfi hans. Sem dæmi um viðhorf sem fram hafa komið má nefna þessi: 

Það er litið á okkur sem einstaklinga en ekki sem númer. (Nemandi á matsfundi)

Kennaranir hjálpa okkur sem einstaklingum en ekki sem hóp. (Nemendi á matsfundi)

Um 80% foreldra telja að nemendum líði vel í skólanum en aðeins 4% af þeim líði frekar illa.

Enda þótt ekki hafi verið gerðar sambærilegar kannanir á fyrri árum kom það fram í umræðum kennara á starfsdögum í maí að þeir telja að námslegt sjálfstæði nemenda hafi aukist og jákvæð og persónuleg samskipti nemenda og kennara á jafningjagrundvelli séu meiri en áður.  Leiða má líkum að því að þetta sé merki um að líðan nemenda á 1. ári hafa batnað miðað við fyrri ár. 

Að breyta náms- og vinnuumhverfi þannig að upplýsingatækni sé lifandi þáttur í starfsemi skólans

Nokkuð stór skref hafa verið tekin í átt að þessu markmiði, þó enn sé langt í land.

Verkefninu má skipta í tvennt, annars vegar það sem snýr að náminu og hins vegar að nýta upplýsingatæknina til að auka upplýsingaflæði innan stofnunarinnar.

Hvað varðar námið er bæði átt við allt skipulag og utanumhald um nám og skólavist nemenda og líka við upplýsingatæknina sem tæki til að nota í kennslu og námi. Inna er notuð til að halda utan um fjarvistir nemenda og námsferil. Nemendur hafa verið virkari notendur Innu, aðallega í því að fylgjast með fjarvistum sínum. Þetta hefur gert þá meðvitaðri um stöðu sína.  

Með notkun Angel hafa allar kennsluáætlanir og stærri hluti námsgagna, aðallega verkefna, verið á tölvutæku formi og unnin í tölvu. Hér er einnig möguleiki á að vera með einkunnabók, þannig að nemendur geti séð stöðu námsmats síns á hverjum tíma.  Einnig hefur færst í vöxt að nemendur leita efnis og heimilda á netmiðlum. Nemendur hafa því fengið mun meiri þjálfun í að vinna með upplýsingatækni í náminu en árin á undan.

Stefnt er að því að auka enn notkun kennara á Angel. Niðurstaða umræðna á starfsdögum var að æskilegt væri að allir kennarar verði komnir með vinnuáætlanir og markmið sinna áfanga inn, hluta verkefna og einkunnabók.

 Upplýsingatækni sem tæki til að koma upplýsingum milli starfsmanna stofunarinnar og til nemenda er styttra á veg komið. Nokkur undirbúningur hefur þó farið fram. Þráðlaust netsamband hefur verið bætt og tölvum fjölgað. Þetta er þáttur í því að gera það mögulegt að nota t.d. tölvupóst fyrir tilkynningar og auglýsingar. Því tekur nokkurn tíma að breyta, þar sem það felur í sér að breyta samskiptum og stofnanabrag. Þó að þetta sé ekki orðin virkur hluti af daglegu starfi innan stofnunarinnar hefur þó áunnist að umræðan hefur verið opnuð og er orðin mun jákvæðari en hún var í upphafi.

Einnig er hugmyndin að nýta upplýsingatæknina til þess að koma á virkara sambandi við foreldra og miðla til þeirra upplýsingum úr skólastarfinu.

Verkefni næsta vetrar á sviði upplýsingatækni verða þessi helst:

· að koma á virkum tölvupóstsamskiptum milli allra starfsmanna skólans

· að auka notkun allra kennara og nemenda á Angel

· að koma á fót vísi að foreldrasamskiptum með tölvupósti

Ein af forsendunum fyrir því að hægt verði að ná því markmiði að breyta náms- og vinnuumhverfi þannig að upplýsingatækni verði lifandi þáttur í starfsemi skólans er að tækjakostur sé viðunandi og allir hafi aðgang að þeim tölvum sem þeir þurfa á að halda. Þetta kemur m.a. skýrt fram í viðhorfum kennara og einnig nemenda. Það er því nauðsynlegt að bæta þann tölvukost sem nemendur hafa aðgang að, því þótt sífellt fleiri nemendur eigi fartölvur þá eru það ekki allir. Mikilvægt er að reyna af fremsta megni að sjá til þess að allir nemendur hafi jafnan aðgang að þessum námstækjum.

Að skapa skólanum sérstöðu

Það er langtímamarkmið að skapa skólanum sérstöðu. Leggja þarf grunn að því hvernig eigi að meta árangur. Starf  þessa skólaárs fór  fyrst og fremst í að leggja grunn að sérstöðu skólans í framtíðinni.  Sveigjanlegt námsumhverfi skapar möguleika fyrir nemendur að haga námshraða sínum út frá eigin forsendum og eins gefur það þeim möguleika á að stjórna vinnu sinni þannig að þeir nái sem bestum árangri í fleiri áföngum en í hefðbundnu kerfi.

Mat okkar, sem byggt er á viðhorfum kennara og nemenda, er að þetta umhverfi auki tengsl kennara og nemenda og leiði til meiri samvinnu þeirra. Þannig  skapast góður grundvöllur til að gera persónbundna námsáætlun fyrir hvern og einn sem byggð er á sameiginlegu mati kennara og nemanda á færni, áhugasviði og vilja nemendans. Eins má segja að það að breyta út frá hefðbundnu námsumhverfi sé tilraun til að skapa skólanum sérstöðu.

Næsta skólaár fer í að auka og skerpa þessa möguleika og þróa sérstöðu á þann hátt  smám saman.

Sú vinna er þó bara helmingurinn af því að skapa skólanum sérstöðu. Hinn hlutinn felst í því  að koma henni á framfæri við markhóp. Framan af skólaárinu var ekki unnið mikið í markaðssetningu enda fór orkan og áhuginn í annað. Verkefnisstjórnin var með kynningu á ársþingi Samtaka áhugafólks um skólaþróun í lok nóvember 2006. Á vordögum 2007 var skólinn með kynningar í grunnskólum í nærsveitum. Auglýsingar í dagblöðum og á skjá RÚV birtust í maímánuði. Heimasíða skólans var uppfærð með tilliti til þessa verkefnis í maí .  Ekki var gerlegt að fara í öflugt kynningarstarf á verkefninu á þessum vetri, meðan ekki var ljóst hvert framhaldið yrði.  Þegar heimild var fengin frá menntamálaráðuneyti til að halda áfram með þróunarverkefnið, var farið í eins þétta kynningu og tíminn leyfði.

Ljóst er, að á næsta ári þarf að leggja aukna áherslu á kynningarstarf og þá verða einning  ríkari  forsendur til að leggja mat á hversu miðað hefur að ná tilteknu markmiði.

Í framhaldinu er nauðsynlegt að skilgreina hver markhópur skólans er.

Að auka aðsókn að skólanum

Um er að ræða langtímamarkmið og ekki hægt að segja að mælanlegur árangur sé kominn í ljós á þessum tímapunkti í verkefninu. En markmiðið stendur og það er ekki fyrr en stöðugleiki í fjölda umsókna sést um nokkurra ára bil sem hægt er að fullyrða að kerfisbreytingin hafi skilað árangri.

Að treysta rekstur skólans

Þetta er langtímamarkmið sem byggir á að árangur náist í öðrum markmiðum, s.s. bættum námsárangri, minna brottfalli, betri mætingum, aukinni sérstöðu og meiri aðsókn. 

Lokaorð

Í þessari skýrslu hefur verið gerð grein fyrir helstu áföngum á fyrsta ári þróunar​verkefnis í Framhaldsskólanum á Laugum sem kennt hefur verið við sveigjanlegt námsumhverfi og persónubundna námsáætlun Eins og sjá má af þessari skýrslu má færa rök fyrir því að verkefnið hafi í heild gengið framar vonum. 
Jákvætt heildarmat má styðja með því að vísa til sjónarmiða nemenda sem hafa verið mjög jákvæðir í garð verkefnisins. Í könnunum og á fundum með þeim hefur komið skýrt fram að þeir kunna vel að meta þá kennslu sem þeir fá, einkum það hversu góð og persónuleg kennslan sé. Þá skiptir máli að foreldrar hafa einnig lýst jákvæðum viðhorfum til skólans. 

Starfsfólk skólans hefur einnig lýst mjög jákvæðum viðhorfum til verkefnisins. Á matsfundi ráðgjafa með starfsfólki skólans (skólameistari og meðlimir þróunarteymis voru ekki á fundinum) í maí voru þessi viðhorf áréttuð. Starfsmenn lýstu sig einnig sammála megináherslum verkefnisins, s.s. áherslu á einstaklingskennslu og að nemendur taki aukna ábyrgð á eigin námi. Þá var nefndur aukinn sveigjanleiki, áhersla á samvinnunám og samstarf kennara. Mat starfsmanna var að verkefnið hefði haft góð áhrif á starfsandann í stofnuninni og að það hefði hleypt nýju lífi í starfið. Þessi samstaða skiptir að sjálfsögðu miklu fyrir framhald verkefnisins.    

Mat skólameistara, þróunarhóps og ráðgjafa er að reynslan á þessu skólaári hafi rennt styrkari stoðum undir verkefnið. Mörg krefjandi úrlausnarefni eru framundan, auk þess að festa þau vinnubrögð í sessi sem grunnur hefur verið lagður að. Má þar nefna aukið faglegt samstarf kennara, bæði við undirbúning kennslu og við framkvæmd áfanga. Leita þarf leiða til að auka enn ábyrgð nemenda á eigin námi, efla sjálfstæð vinnubrögð og virka kennsluhætti. Þá þarf að huga að þeim námsmatsaðferðum sem best samrýmist einstaklingsmiðun. Einnig má nefna að efla þátt verklegra viðfangsefna, skapandi verkefna og listkennslu. Þá hefur verið rætt um möguleika á að skipuleggja samstarf þeirra nemenda sem eru á svipuðum slóðum í námsefninu, sem og annað samvinnunám og leiðsögn.

Að lokum vilja skýrsluhöfundar þakka stuðning starfsmanna menntamála​ráðu​neytisins við þetta verkefni. 

2

_1186480141

